
[bookmark: _GoBack]PËR MIRATIMIN E STRATEGJISË KOMBËTARE TË ARSIMIT, 2021-2026

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN
Projektakti për “Miratimin e Strategjisë Kombëtare të Arsimit, 2021-2026” (SKA 2021-2026), propozohet nga Ministri i Arsimit, Sportit dhe Rinisë (MASR). Qëllimi i këtij dokumenti strategjik është të përcaktojë objektivat afatmesme të Qeverisë për arritjen e vizionit për arsimin të përcaktuar në SKZHI-në II:
“Një sistem arsimor që ka për bazë nevojat dhe interesat e nxënësve; që krijon kushtet dhe mundësitë për studentët për të ndërtuar dhe zhvilluar njohuritë e tyre, aftësitë dhe vlerat e kërkuara nga shoqëria; që lejon nxënësit të zhvillohen në mënyrë të pavarur dhe për të kontribuar për mirëqenien e tyre dhe të shoqërisë dhe në mënyrë konstruktive të përballen me sfidat e jetës”

Vizioni i Strategjisë Kombëtare të Arsimit 2021-2026 është zbërthyer në gjithsej tre qëllime të politikave. Secili qëllim i politikës është zbërthyer në objektiva specifike, të cilat zbërthehen në produkte (rezultate të pritshme), ndërsa produktet zbërthehen në masa. Për secilin objektiv specifik janë dhënë treguesit të cilët ofrojnë informacion objektiv për progresin e zbatimit të Strategjisë. Në të njëjtën kohë, qëllimet strategjike, objektivat specifikë dhe masat e parashikuara, janë shoqëruar me tregues për monitorimin e tyre si dhe me buxhetet përkatëse. Gjithashtu, jepet edhe sqarim më i hollësishëm për përmbajtjen e masave, afatet kohore, institucionet përgjegjëse dhe mbështetëse, si dhe  rezultatet e pritshme, pra për logjikën e ndërhyrjes në tërësi sipas formateve të komunikuara nga njësia përgjegjëse pranë Kryeministrisë.

Në vijim janë dhënë vizioni, qëllimet e politikave dhe objektivat strategjikë e propozuar.

Vizioni: Sistem arsimor gjithëpërfshirës dhe i bazuar në parimet e barazisë dhe mësimit gjatë gjithë jetës,  që mundëson formimin cilësor të të gjithë individëve, duke kontribuar në mirëqenien personale të tyre, si dhe në forcimin e demokracisë dhe integrimin e vendit në Bashkimin Europian.

Qëllimi i politikës 1: Arsim parauniversitar cilësor dhe gjithëpërfshirës që krijon kushte që nxënësit të zhvillojnë njohuri, shkathtësi, qëndrime dhe vlera në pajtim me kërkesat e shoqërisë demokratike; të përballen në mënyrë konstruktive me sfidat e jetës, si dhe të kontribuojnë në ndërtimin e mirëqenies vetjake dhe të shoqërisë.
· Objektivi specifik 1.1. Sigurimi i përfshirjes së plotë në klasën përgatitore dhe në arsimin e detyrueshëm, si dhe rritet aksesi në arsimin parashkollor dhe të mesëm të lartë përmes krijimit të kushteve të përshtatshme infrastrukturore dhe mjediseve shkollore miqësore.
· Objektivi specifik 1.2. Krijimi i mundësive për formimin cilësor të mësuesve dhe përmirësimi i sistemit të karrierës që inkurajon ata të zhvillojnë nivele më të larta të aftësive për mësimdhënie.
· Objektivi specifik 1.3. Zbatimi i plotë  i kurrikulës së bazuar në kompetenca përmes mësimdhënies efektive dhe shfrytëzimit të burimeve të cilësisë së lartë.
· Objektivi specifik 1.4. Zhvillimi i kompetencës digjitale përmes shfrytëzimit më të mirë të teknologjisë së informacionit dhe komunikimit për mësimdhënie dhe të nxënë. 
Qëllimi i politikës 2: Menaxhim efektiv dhe eficient i sistemit të arsimit në të gjitha nivelet, i bazuar në mekanizma funksionalë për sigurimin e cilësisë, transparencës dhe llogaridhënies.
· Objektivi specifik 2.1. Rritja e performancës së shkollës përmes drejtimit dhe  menaxhimit profesional dhe të përgjegjshëm dhe sigurimit të cilësisë.
· Objektivi specifik 2.2. Garantimi i performancës së sistemit të arsimit  përmes ndërtimit të një kornize gjithëpërfshirëse të vlerësimit dhe rishikimi i kapaciteteve për zbatimin e saj.

Qëllimi i politikës 3: Arsim i lartë gjithëpërfshirës që plotëson standardet ndërkombëtare të cilësisë, integritetit akademik e transparencës, dhe është promotor i zhvillimit ekonomik dhe shoqëror të vendit.

· Objektivi specifik 3.1. Rritja e cilësisë së arsimit të lartë përmes riorganizimit të programeve të studimit, modernizimit të infrastrukturës akademike dhe aplikimit të standardeve të larta të vlerësimit institucional dhe të programeve të studimit.
· Objektivi specifik 3.2. Nxitja e përsosmërisë në mësimdhënie dhe kërkim.
· Objektivi specifik 3.3. Ndërlidhja më e mirë e arsimit të lartë me tregun e punës.
· Objektivi specifik 3.4. Sigurimi  i integritetit akademik, transparencës dhe llogaridhënies në sektorin e arsimit të lartë.
· Objektivi specifik 3.5. Përmirësimi i statusit socio-ekonomik të studentëve përmes ofrimit të shërbimeve cilësore dhe formave të ndryshme të ndihmës financiare.
· Objektivi specifik 3.6. Ndërkombëtarizimi i arsimit të lartë në Shqipëri dhe integrimi në Hapësirën Europiane të Arsimit të Lartë (EHEA).
Objektivi specifik 3.7. Avancimi i infrastrukturës së TIK-ut dhe i shërbimeve digjitale për IAL-të publike

